
Бӧӧри мал арадады. 

Тӱнде бӧӧри улыды. Мал ӱркип маҥдап келди. Ийттер ӱрди. Мал 

киштеди. Улус табыштанып от салды. Уй мӧӧрӧди. 

Кой маарады. Балдар ыйлашты. Табыш сӱреен болды. Анда мында от 

кӱйе берди. Бӧӧри неме алып болбоды.  Арка ӧрӧ сала берди. 

Табыш токтоды. Улус уктады.  

Бӧӧри кырга курсак бедреп јӱрди. 

Каа-јаа йттер ӱрип јатты. 

 

Оҥдой аймагында ӧмӧлӧжип бӧӧри аҥдаганы. 

Бу јыл бистиҥ јерде бӧӧри коркушту јаманданды. Бӧӧри кӧп мал тутты. 

Улус бӧӧрини биригеле аҥдаарга сӱмележип алды.  Бир кӱн улус ончозы 

бӧӧри аҥдаарга барды.  

Эҥирде улус ончозы јанып келди. Беш бӧӧриниҥ терезин экелди. 

Ӧлтӱрген бӧӧрилериниҥ ӱчӱзи тижи эмтир. Эмди бистиҥ јерде мал амыр 

туры.  Бӧӧри ойлогон болор. 

Слердиҥ јердиҥ улузы бӧӧрини мунайып аҥдайт па? 

_____________ 

Оройдо 5 бе, 2 байтал, 2 кулун, 1 ат болгон. Бӧӧри 2 бее, 1 байтал, 1 кулун тудып јиди. 

Оройдо канча мал болгон, эмди канчазы арты? 

 

А ч а п   и й т. 

Бир ачап ийт болды. 

Ол бир болчок сӧӧк тапты. 

Онызын тиштенип алды. 

Кӧмӱрӱ кечире јелип отурды. 

Сууда бойыныҥ кӧлӧткӧзин кӧрди. 

Кӧлӧткӧзин ӧскӧ ийт деп бододы. 

Оныҥ эдин блаап аларга санады. 

Су тӧмӧн калып ийди. 



Чочыган бойынча оозындагы сӧӧгин  

       салып ийди. 

Суудаҥ эжинип чыкты. 

Мунаҥ ары ачаптанбазым деди. 

 

 

 

Т а а д а м. 

Таадам сӱрекей карый берди. 

Сагыш-санаазы тутай берди. 

Каҥзазын оозынаҥ эмеште чыгарбас болды. 

– Каҥзам кайда? Каҥзам кайда? –  деп бедреп турар болды. 

Оозыгарда не? –деп суразагар. 

– Сокор ийт оозымда јӱрген беди, деп айдатан. 

 

Б а к а л а р. 

Бакалар эрмектешти. Неле неме бисти базып јат. 

Анчадала оогош балдар бисти согып јат. Бис оҥду кӱн кӧрбӧй јадыбыс. 

Анайып чыралаганча, торт сууга тӱжип ӧлӧли. 

Сууга тӱжерге ончозы  бакылдап барарда, уйкуда јаткан койонго табарды. 

Койон чочыган бойынча агашка табара-табара маҥтады. Айдарда бакалар 

сӱреен каткырышты. Бистеҥ коркор неме бар ок туры. Андый болзо, бис эмди 

сууга тӱжип ӧлбӧзибис дешти. 

 

Ада энениҥ мак кожоҥы. 

Аҥ балазын јелчиткен                            Элик балазын јелчиткен 

Алты кыпту таш кабай                           Эки кыпту таш кабай 

Албаты јонды јыргаткан                         Элди јонды јыргаткан 

Ада энениҥ кол кабай.                            Эне аданыҥ кол кабай. 

Ачаптанар кылык јаман кылык! 

Ачаптанбай јӱр! 



Эргекче бисти эр эткен 

Эне аданыҥ шылтузы 

Элдиҥ јонныҥ ортозында 

Эне аданыҥ јакшызы. 

 

 

 

 

Баштапкы кар. 

Баштапкы кар јаады. Балдар кар јумактап ойноды. Мен кожо ойнодым. 

Карган ат тудып ойнодыс. Кой тудып ойнодыс.  

Тура тудып ойнодыс. База ийт тудып ойнодыс. 

Колыбыс соокко тоҥордо, турага кирип јылындыс. 

*** 

Ол кӱн јаан улус аҥдап барды. Таадам карга кийис, тон, јастык кактады. 

Мен таадама кактажарга болыштым. 

 

 

Байрамга беленденгенис. 

Карагол школы Улаган школына мындый бичик салды. 

Бис мынайда белендендис. Бис школго чибиниҥ бӱрин экелдис. База 

карагайла мӧштиҥ бӱрин экелдис. 

Оны стенеге јазап кададыс. База плакат бичидис. Кызыл бӧстӧҥ мааны 

јазадыс. Оны школдыҥ ӱстине илип салдыс. 

Лениниҥ сурин кееркедип јазадыс. Калининниҥ сӱрин кееркедип ок 

салдыс. Кезик балдар газет бичиди. Байрамга айдар сӧзин ӱӱретти. Јаан балдар 

јурт советти кееркеткен. База кызыл айылды кееркеткен. 

___________ 

Орыс јон, куманды, кыдат, туба, ӧскӧ де албаты биске нӧкӧр-

карындаш. 

Тон ӧдӱкти кӱнниҥ сайын кактап тур.  

Оору табылбас. 



Слер анайып иштедигер –бе? 

 

Айыл  кееркеткени. 

Балдар  айылын кееркедерге јӧптӧшти. Айылына таркады. Айылдарын 

кееркетти. Коолгазына кызыл  мааны кадады. Ончо айылдар јарана берди. 

Бис бичикке јакшы ӱӱренип јадыс. Слер биске кару бичигер. Бис слерге 

јаантайын бичип турарыс. 

Мындый сурактарга кару бичигер: 

1. Слер школды анайып јазадыгар – ба? 

2. Айылыгарды јазадыгар – ба? 

3. Слердиҥ байрам кандый болды? 

4. Ӱӱредӱ кандый болып јат? 

 

Ӱлӱргениҥ байрамы. 

Таҥ атты. Кӱн чыкты. Балдар школго јуулды. Јаан улус база јуулды. Улус 

школго арайла бадышты. 

Јурт- Совет-тиҥ председатели келди. Јуун ачылды. Кӧп куучын болды. 

Озо каан башкарузы болгон. 

Озо байлар, јайзаҥдар, бийлер наајы болгондор. 

Олор јокту улусты сӱреен јаман кӧргӧн. Кӧп улусты ӧлтӱрген. 

Айылјуртын ӧртӧгӧн. 

Бала барказын кырган. 

Јоктуларды бичикке ӱӱретпес болгон. 

Бичик-ке байлар ӱӱренген. 

Озо јокту кижи кӧп кыйын кӧргӧн. 

Эмди башкару ишмекчиде, батрак, јоктуда, ортондорго. 

Эмди јокту кижиге Совет Башкару болыжып јат. 

 

Совет   Башкару. 



Ишмекчи ле крестян улус бирикти. Каан башкарузын сӱрди. Совет 

Башкару тутты. Ол ӱлӱрген айда болгон. 

Совет Башкару јокту улуска болыжат. База балдарга да болыжат. Эмди 

бисти кемде кыстап болбос. Кемде башкарып болбос. 

Бойыбыс башкарынып јадыс. Бӱгӱн бис не учырлу байрамдап турыс. 

Совет Башкару бӱткен деп байрамдайдыс. 

Бӱгӱн биске улу байрам болып јат. 

 

 

 

 

1. Озо јоктуларды бичикке ӱӱреткен бе? 

2. Не керек ӱӱретпеген? 

3. Эмди не керек ӱӱредип јат? 

4. Совет Башкару кандый кижиге болыжат? 

5. Кандый болыш эдет? 

 

Аҥ   артели. 

Аба јышта Салганду деп јер бар. Андагы батрак, јоктулар ла ортондор аҥ 

артелин тӧзӧди. Оны Сымдачак деп кижи баштаган. Артелге 36 ӧрӧкӧ бирикти. 

Олор эҥ озо аҥга чеден тутты. Чеденди аҥныҥ јолына тутты. Јайгыда чеденине 

ӧлӧҥ этти. 

Кышкыда ол чеденде аҥ киреле ойто чыгып болбоды. Аҥ ойто чыкпазын 

деп чеденди ӧнӧтийин анайып туткан. Чеденге кирген аҥ ӧлӧҥди јип јӱрди. 

Артел оны азырап турды. Је артелдиҥ ӧчтелери- кулактары чеденди бузып 

салды. Айдарда 20 аҥ чеденеҥ чыгып сала берди. Је бу јыл артелдиҥ чеденине 

18  аҥ кирди. Аҥдардыҥ ончозы мӱӱстӱ дежет.  

Эмди артел чеденин јаандадып јат. Кӧп аҥ тударга јат. 

База улус јадар тура тудып јат. Ойротто аҥ сӱреен астамду керек. 

_________ 

Совет Башкару јажазын! 

Улу ӱлӱргениҥ байрамы јажазын! 



 Слердиҥ улус анайыда аҥ азырайт – па? 

 

 

Доктор. 

Иженер тӱнде сӱреен улаарды эди оттый болды. 

Адазы эжер атты јекти, докторго барды. Доктор келди. Оору баланыҥ 

колын тудып кӧрди. Тилин чыгарып кӧрди. Терлейле соок суу ичтиҥ-бе деп 

сурады. 

Иженер ичтим деди. 

Соок суу ичпес керек. Кар јибес керек, - деп доктор айтты. 

Доктор эм берди. Ӱч катап берип турыгар. Эмди курсак јиир алдында 

беригер деди. Иженерге эмди берип турдыс. Эки конды. Иженер јазылды.  

 

 

 

 

Коммунисты кем солыыр? 

Комсомол, нӧкӧрлӧр, комсомолдор. 

Комсомолды кем солыыр? 

Пионер, нӧкӧрлӧр, пионерлер. 

 

Эки   теке. 

Суу кечире кӧмӱрӱ јатты. 

Ол кӧмӱрӱле эки теке кечип јатты. 

Удура тушташты. 

Јолдоҥ кеде чык, - деп јаан теке айтты. 

Бойыҥ кеде чык, деп кичинек теке айтты. 

Экӱ керишти. Сӱзӱшти. 

Экилези боомноҥ ашты. 

Сууга барып тӱшти. 

Соок су ичпегер!   Кар јибегер! 

   



*** 

Кериш согыш јакшыга баштабас. 

Эки јаман табышса. 

Эл кулагына амыр јок. 

 

Карга. 

Карга кар-кар-кар деп јӱрди. 

Бир болчок эт тапты. 

Бир мӧшкӧ келип отурды. 

Тӱлкӱ, оны кӧрӧлӧ, једе келди. 

– Сендий ӱнгӱр куш јок дежет, 

Кожоҥдоп бер, каргам, – деди.  

Карга кар-кар-кар деди. 

Оозындагы эди тӱже берди. 

Тӱлку оны алып јип ийди.  

Карга калактап јада калды. 

 

Оору табылар учыры. 

Оору кайдаҥ табылар? 

 Неле оору ӱрендӱ болор. 

Ол ӱрендер кирдеҥ, сектеҥ, сас јӱдек јердеҥ табылар. 

Ол ӱрендер кижиниҥ канына кирзе, ол кижи оорыыр. 

Кезик оорулар бир кижидеҥ бир кижиге југып турат. Андый ооруларды 

југуш оорулар деп айдар. 

Ол оорулардыҥ ады мындый: 

1. Булан от. 

2. Оспо. 

3. Чемет. 

4. Кӧжӧгӧл. База оноҥдо кӧп оорулар бар. 

 



 

 

 

 

 

 

Пионер атрят. 

Пионер атрят балдарды неле керекке таскадып ӱӱредип јат. Бичикке 

јакшы ӱӱренерге, балдарла эптӱ  јӱрерге, ада энезиниҥ ижине болыжарга, јон 

ижин иштеерге, база су кадык јӱрерге. Оноҥдо ӧско кӧп керекке ӱӱредип јат. 

      

Пионерлердиҥ јолыла. 

Кокырак деп пионер болды. Ол пионердиҥ јолыла  мунайып иштенди. Ол 

эртен эҥир кӧзинекти ачып турды. Айдарда турага ару кей кирди. Кокырак 

чибирек алды. Кӧзнӧктиҥ, отургыштардыҥ, тактаныҥ тоозынын арчыды. 

Тышкаары чыкты. Чӧп сибирди. Кажаганга барды. Кажаган арчыды. Турага 

келди. База нени эдейин? Эрке балам! Эмди бичигиҥ кычыр деди. 

 

Јастра шӱӱлте. 

Бодонбос деп уулчак болгон. 

Бодонбос уйуктады. Тӱш кӧрди. Улус семис эттӱ кӧчӧ ичип јадыры.  

Ичижейин дезе, калбагф јок болды. Уйгунала комыдады. Кӧчӧдӧҥ куру 

калдым деди. 

Эҥирде улус сӱттӱ кӧчӧ ичти. Бодонбос калбагын койнына сукты. 

Уйуктаарга јатты. 

Мен сӱттӱ кӧчӧ ичпезим. Семис эттӱ кӧчӧ ичерим деди. 

Ол кӱн Бодонбос кандый да тӱш кӧрбӧди. Уйкудаҥ турды. Аштап јадым 

деп ыйлады.  

Талдаганы тас, тайанганы таш. 

 

Југуш оорулардаҥ чеберлен. 

Оору кижиниҥ неле кийимине тийбе. 

Кижи оорый берзе, камга барбай,  

докторга барар керек. 



 

 

 

 

Кодыр кайдаҥ табылар. 

Казак деп уулчак болды. 

Ол мылчага кирбейтен. Колын јакшы јунбайтан. Тоозынга уймалып 

јӱретен. Тонын илбей анда мынды чачып салатан. Кејегезин кестирбей салган. 

Айдарда кејегезиниҥ тӧзине бийт сӱреен кӧп болды. Казак јаантайын 

тырманар болды. 

Анайып јӱреле Казактыҥ эдинеҥ кодыр чыкты. Ӱӱредӱчи оны докторго 

ийди. Ай бажында Казак айлына јанды. 

Казак саҥ башка болып калтыр. Эмди ол ару чек јӱрип јат. Балдарга 

мынайып айдып јӱрет. 

- Бийтти ӧлтиргер. Кејегени кестиригер. Кирди тоозынды јок эдигер. 

Слерге кодыр тийбес. Оору тийбес. 

1. Оору кайдаҥ табылар? Кодыр кайдаҥ табылар? 

2. Кодыр тийзе, канайып јазар? 

3. Кодыр југуш болор бо? 

 

Јалку   јаҥ. 

Алтай эмегендер кӧп иш эдип јат. 

Эр улус кӧп иш этпес. 

Эмеген кижи уй саар. Тон кӧктӧӧр. 

Ӧдӱк кӧктӧӧр. Су экелер. Одын кезер. 

Тере ийлеер. Кийис базар. 

База оноҥ до кӧп уур иш эдер. 

Эр кижи ол иштерди этпес. 

Алтай јаҥ андый дежер. 

Ол меке сӧс. Јалкуузына болып айдар сӧс. 

Кӧзинекти ачып тур. Тураныҥ ичине  тоозын  

јаттырба. Айылга кирерде  

будыҥды арчып тур. 



Анды јаҥ јалку јаҥ. 

_____________________ 

Сен энеҥе болыжазыҥ ба? 

Кандый ижине болыжып јадыҥ? 

 Адаҥ болыжат па? 

 Кандый ижине болыжат 

 

Кӧстиҥ  оорузы. 

Јода деп кижи болгон. Оныҥ кӧзи оорыды. Канча кам камдатты. Јарлык 

јарлыктатты. Эш неме болбоды. Эки кӧзине чел тартты. 

Балдарыныҥ кӧзи база оорыды. Кӧстӧрине база чел тартты. Тийиҥчи деп 

кижи Јоданыҥ јанына кӧчип келди. 

Тийиҥчиде Элебес деп уулчак болды. Элебес Јадоныҥ балдарыла ойноор 

болды. Элебестиҥ кӧзи оорыды. Адазы кам экелди. Кӧс јазылбады. Јарлык 

экелди. База неме болбоды. 

Тийиҥчи Элебезин кӧстиҥ јаан докторына алып барды. 

Ай бажында доктор Элебестиҥ кӧзин јазып койды. 

- Кам кижи мекелеп јат, јарлыкчы база андый. Олор оору јазып болбос, - 

деп Тийиҥчи айдар болды. 

 

 

 

 

 

Ӱренчиктердиҥ јууны. 

Јуун ачылды. Јуун башкарар 3 кижи тутты. Су-кадык јӱрерин кичеер 

комитеттиҥ доклады болды. 

Балдар чек јӱрди. Тоолу балдар эмеш јастра кылынды деп докладта 

айдылды. Ару чек јакшы јӱрер керек. Ондый керекке ӧскӧ балдарды ӱӱредер 

керек деп балдар шӱӱшти. 

Кӧзиҥди кирдеҥ чеберле. 

Кӧзи оору кижиниҥ немезине тийбе! 

Оорыза, кам ла јарлыкчыга барба! 

Докторго бар! 



Бу мындый керекти бӱдрели деп пионер отрят јӧп айт-ты: 

1.  Кол-јӱсти самындап јунарга. 

2. Кол јунбай, курсак ичпе. 

3. Мылчага кирип, ару чамча кий. 

4. Тураныҥ ичин ару тут. Полго тӱкӱрбе! 

5. Соок су ичпе, кар јибе. 

6. Тон јок тышкаары чыкпа. 

7. Тырмагыҥды, кејегеҥди кес. 

8. Тоныҥды, бӧркиҥди јерге чачпай илип салып тур. 

9. Айылга кирзе, будыҥды арчы. 

10. Каҥза алышпа. 

11. Јаҥыс айактаҥ курсак ичпегер. 

12. Бу керектерди бастра јонго таркадар. 

Ӱӱренчиктердиҥ јууны бу керектерди иштеп бӱдӱрерге јӧптӧп салды. 

База иш канайта бӱдип турганын кӧрӧргӧ 3 кижини камис эдип тутты. 

 

Бистиҥ кышкы ойын. 

Ӱренчиктер кышкыда канайда ойноорын куучындашты. Школдыҥ 

јанына јылгайак эдер дешти. Бир кӱн олор јуулды. Школдыҥ јанындагы кажат 

јерге јылгайак јазады. Карын тӱзедип, су урып тоҥдырды. Коркушту килеҥ 

јылгайак болды. 

Бир кӱн ончо балдар јуулды. Чанагашту саҥ тӧмӧн јылгады. Кезик балдар 

темир чаналу јылгады. Темир чана јылгаарга сӱрекей эмтир. Кезик балдар тере 

экелип јылгады. Тере јылгаарга јӱдек эмтир. 

Јылгайактыҥ эки јанына  јарыткыш кӱйдӱрген. Ол јарыткыштардыҥ 

шилизи кып-кызыл болгон. 

Оныҥ учун  јылгайак коркушту болгон. Ойноп турган балдардыҥ чырайы 

кып-кызыл болгон. Јылгайакка бис 2 час ойнодыс. Ӱредӱчи кожо ойногон. 

____________ 

Слердиҥ школ анайып ойноп туры-ба? 



 

Јастра кичеенгени. 

Ӱредӱчи балдарга јурук јурап экелигер деди. Элебес деп уулчак 

ончозынаҥ артык болорго санады. 

Элебес эҥирде агаштаҥ кой јонды. Улус чай ич деерде, болбой турды. Кой 

бӱтсе, ичерим деди. Энези адылды. Элебес отурып чай ичти. Чай ичеле, базала 

кой јонды. Кой бӱтти. 

Элебес чаазын алды. Будук алды. Јурук јурады. 2 кой јурады, 3 ат јурады, 

2 теке јурады. Улус укта деерде, болбоды. 

Оноҥ ары, 1 койон, 1 уй, 2 ийт јурады. Экинчи пӧтӱк кыйгырды. Элебес 

пӧтӱкти јурады. Пӧтӱкти ӱрглей ӱрглей јурады. Јурап божодоло уктады. 

*** 

Эртегизинде тур деерде, турбай јатты. Школго балдар барып јат деерде, 

арайдаҥ турды. Чай ичти. Школго барды. 

Школдо ӱргӱлеп отурды. Оорып јадыҥ ба – деп ӱредӱчи сурады. 

- Јок јетре уктабадым, деп Элебес айтты. 

- Не керек уктабадыҥ? 

- Јурук јурадым. Кой јондым. 

- Анайып узак отурарга јарабас. Јетре уктабаган балада эт-кан јок болор. 

Андый бала оорулу болор. 8 јашту бала 9 часта тӧжӧккӧ јадар керек деп 

ӱредӱчи айтты. 

 

 

 

Койон аҥдаганы. 

Эркемей, Адучы, Корос, Орой, Ойрот, Аҥчы деп балдар арка ӧрӧ барды. 

Олор койонго  баспак эткен. База тузак тургыскан. Оны кӧрӧргӧ барды. 

Томуртка кожо барарга суранды. Олор оны албады. Олорды кичинек 

учын албады. 

Кичинек балдар! 9 часта тӧжӧккӧ 

јадып уктагар. 



Барган уулчактар эҥирде јанды. Олор 6 койон, 3 сымда, 1 тийиҥ, 1 сарас 

экелди. Уулдар мунайда куучындады: 

 Койондор баспакка бастырган. Сымда тузакка илинген. Тийиҥ чергейге  

чаптырган. Сарас кӱленкеде бастырган. Ӧрӧ белде бӧӧриниҥ изин кӧрдис. База 

эликтиҥ изин кӧрдис. Оок теек истер айдары јок кӧп эмтир. 

Уулчактар, ӧлтӱрген аҥдарыныҥ терезин садала, карандаш, чаазын, 

книге, газат алдырды. 

__________________________________ 

Слердиҥ балдар биригип аҥдап туры – ба? 

*** 

 Кижиниҥ адын јаан таҥмаларла бичиир јаҥду. 

Улустыҥ адын бичи. Мунайда: 

1. Ойрот 

2. Орой 

3. Адучы 

4. .............. 

5.                 

6.                 

 

Шуурга н. 

Теҥери булуттап келди. Кӱн бӧктӧлӧ берди. Кар јаай берди. Эмеш 

салкындап турган. Анайып турала, кар, салкын тыҥыды. Эш неме кӧринбей 

тирс эде берди. 

Шуурган! Шуурган! дежип улус айдышты. Шуурганыҥ табыжы, јӱзин 

баазын болып угылды. Тарс-турс эдип тураныҥ јабузын калырадат. Кӱр-кӱр-

кӱр эдет. База сыгырып та турат. Ол кӱн улус куучындашты: 

-  Малга бӱгӱн таадыра ӧлӧҥ берер керек. Малга бӱгӱн кӱч болып јат. Мал 

калтрап јат. Јылу кажаганга турган мал бу шуурганды эмеште  сеспес. Ол јылу 

кажаган деген неме сӱреен неме. Ӧмӧлик оны шӱӱп эткен. 



Бистиҥ кезик алтай улус малга јылу кажаган этпес. Малга кышкыда ӧлӧҥ 

бербес. Ол андый улустыҥ малына бӱгӱн коомой. Шуурган бир 2-3 кӱн кирер 

болзо, арык мал чарчаар да. 

______________ 

Малды кышкыда ӧлӧҥдӧӧр керек! 

Јайгыда ӧлӧҥ эдер керек! 

Јоткон. 

Карарып јоткон кӱн бӱркеди. 

Карлу куйун ойнады. 

Казыр аҥдый ол чыҥырып,  

Јаш баладый ыйлады. 

Эски тура јабылтазын, 

Аҥтарарга кичеенди,  

Эҥирде келген айылчы чылап, 

Эжигибисти јызыратты. 

Эски-чирик турам ичи,  

Эриксеен де, караҥуй. 

Эрмек созин сен токтодып,  

Энем неге тым болдым? 

Карлу јотконныҥ ӱнӱн угып, 

Караҥуйдаҥ коркыдыҥ ба? 

Карыр сениҥ јажыҥ једип,  

Калыҥ уйку басты ба? 

1. Слердиҥ јердеги улус јылу кажаган эдип јат па? 

2. Малды кышкыда ӧлӧҥдӧйт пӧ? 

3. Кандый малды ӧлӧҥдӧйт? 

 Слердиҥ школ улуска мындый јар айдайт па? 

Јайгыда ӧлӧҥ эдигер! 

Кышкыда неле малды ӧлӧҥдӧғӧр. Јаскыда кӧдӱртке болбос. 

Уйга јылу кажаган эдигер. 



Бистиҥ школ ол сӧсти јарлаган. 

 

Тош. 

Эҥ озо су јаактап тоҥды. 

Бир кӱн сӱреен соок болды. 

Бистиҥ су клейе тоҥып калды. 

Балдар ончозы тошко јуулды. 

Ары бери јылгап ойноды. 

Кезиги агаш чанакту јылгады.  

Кезиги темир чаналу  јылгады. 

Атакай бооро темир чана садып алды. 

Атакай кӧҥкӧрӧ дӧ јыгылып турды. 

Чалкойто до јылып турды. 

Эки буды срас эдип јыгылыпла турар болды. 

*** 

1. Слердиҥ балдар анайып ойнойт по? 

 

Мундый неме ајыктагар. 

 

1. Су канайда тоҥып јат? Оны ајыктагар. 

2. Кӱн кыскарып тӱн узап јатканын ајыктагар. 

3. Кышкыда малдыҥ тӱги койу ба?  Такыр- ба? 

База куштыҥ јумы кандый?  Оны ајыктагар. 

4. Улустыҥ кийими кышкыда кандый? 

5. Кандый агаштарда бӱр бар? 

6. Кандый куштар кыштаарга јада колган? 

7. Карда кандый иштер бар? 

8. Кышкыда улус кандый иш эдет? 

9. Аҥ, куш кышкыда нени јип јат? 

 



Корон  соок. 

Ӱч кӱнге чыгара улай кар јаады. Тӧртинчи кӱнинде айазыды. 

Калыҥ кар тӱшти. Чанакту улус ары бери кыјырадып ӧдӱп турды. Кезиги 

ӧлӧҥ тарткан ӧдӧт. Кезиги аш тарткан ӧдӧт. 

Бежинчи кӱнинде эҥиргери корон соок тӱшти. Кӧзнӧктӧргӧ јараш-јараш 

јуруктар јурады. Јураарга соокко кемде јетпес. Тӱнде соок кӧзинекти  

јызыратты. Тураны да јызыратты. Суулу казанды јара тоҥдырды. 

Бис школго келдис. Эки баланыҥ кулагын карла јышкылап туры. 

Кулактары соокко ужыган дежет. Эртен муудый сок болзо, школго кебегер деп 

ӱредӱчи айт-ты. 

*** 

1. Слердиҥ јерде корон соок болот по? 

2. Шилге су урала, тышкары тургыс. Эртен оны кӧр. 

*** 

Колы буды јок, кӧзи база да јок. Јураарга, дезе сӱрекей ус. Ол кем? Таап 

айт. 

*** 

Корон соок болды. Јерге јӱрген мал арыктаар болор. Азралга турган мал  

алдырбас. Оныҥ учун кӧп ӧлӧҥ эдер керек. Јаскыда кӧдӱртке болбос, деп улус 

куучындады. 

*** 

1. Слердиҥ јерде кышкыда мал ӧлӧҥдӧп турган ба? 

2. Кӧп улус ӧлӧҥдӧйт пӧ? 

Алтай айыл. 

Алтай айыл кышкыда сӱреен соок. 

Алтай айылга јадарга айдары јок коомой. 

Корон соокто, айдарга да болбос. 

Ыш айылдыҥ  ичине батпас турар. 

Ыштаҥ качып тышкары чыксаҥ, соокко чыдабазыҥ. 

Айылга кирзеҥ, эки кӧзиҥди ыш јиир. 



Анчадала оогош балдарга кӱч. 

Алтай айыл кижиниҥ ара јеткери. 

Ол кижиниҥ ӧкпӧ јӱрегине соок ӧткӱрип јат. 

Оныҥ учун алтай кижи узак јаш јажабай јат. Ӧзип кӧптӧбӧй јат. 

 

 

1. Корон соокто алтай айылда јаткан улусты кӧр. Турада јаткан улусты 

кӧр. Олордыҥ јадыжын тӱҥейлештир. 

2. Алтай айылдыҥ кижизи ару-чек јӱрип болор бо? 

3. Алтай айылдыҥ балазы бичикке јетре ӱӱренип алар ба?  

Агаштаҥ ойын тура эдип ӱӱрен. 

 

Табышкак. 

Тӧрӧгӧн энем су, азраган адам соок. 

Тирӱ јӱргемде, албатыга јол бередим. 

Јылу келгежин, бузылып тӧмӧн тӱжедим.  

Мен кем? Таап айт. 

Јакылта сӧс 

Алтай бала нӧкӧрим. 

Азбукага ӱренип алдыҥ 

Јакшы ӱӱренип алдым дебе, 

Јаантайын оны кычырып јӱр. 

Јилбиркеп оны кычырбазаҥ, 

Јылга јетпей ундылар.  

Айткан сӧзимди укпазаҥ, 

Айга јетпей энделер. 

Кайран бичикти ундутпаска, 

Карманда оны алып јӱр. 

Эдер ижиҥ јок болзо, 

Эптеп оны кычырып тур. 

Адаҥга тура эттир. 



*** 

Кан-Алтай. 

Ӱстӱртиҥ кӧрӧрдӧ, 

Ӱч толыкту Кан- Алтай! 

Тууразынаҥ кӧрӧрдӧ,  

Тогыс булуҥду Кан-Алтай! 

Кыйазынаҥ кӧрӧрдӧ, 

Камчы сынду Кан-Алтай! 

Кӱски конгон јуртына 

Кӱреҥ чепкен тӧжӧгӧндий Кан-Алтай. 

Јаскы конгон јуртына 

Јажыл торко тӧжӧгӧндий Кан-Алтай. 

 

Алтай таҥмалардыҥ ӱни мындый болор. 

Јоон ӱндӱ таҥмалары: а, о, у, ы 

Чичке ӱндӱ таҥмалары: е/э, ӧ, ӱ, и. 

Ӱн јок кату таҥмалары: г, д, з, ж, б, ҥ, й 

Ӱн јок јымжак таҥмалары: к, т, с, ш, п, ч 

Шуурган деген статьянаҥ јоон ӱндӱ, чичке ӱндӱ таҥмаларды тап. База 

кату, јымжак таҥмаларды тап. 

База койон деген статьяны ајыктап кӧр. Ајыктап кӧрзӧҥ, мындый болор. 

Кандый ла сӧс болзо, оныҥ ӱндӱ таҥмалары бастра јоон ӱндӱ болор, ол 

эмезе чичке ӱндӱ болор. 

Алтай тилдиҥ эжизи андый болып јат. Оныҥ учун неле сӧстиҥ тӧзинде 

јоон ӱндӱ таҥма болзо, учында база јоон ӱндӱ таҥма болор. Чичке ӱндӱ таҥма 

болзо, учында база чичке ӱндӱ таҥма болор. 

Сӧстиҥ тӧзин аразында сӧстиҥ тазылы деп айдар. Бу сӧстӧрди јетре бичи. 

Бала школго б_рды. Бисте ј_лу кажа_г_н бар. Уулч_к бич_кке ӱӱренди. Энем 

тура јун__п јат. Ат су ич__п јат. 

 



Бу тескери бичилген сӧстӧрди тӱзедип бичигер. 

Ат ӱрет_______________  Ат________ 

Бала мӧӧрӧйт__________  Бала_______ 

Уй киштейт___________  Уй________ 

Кой ыйлайт____________  Кой _______ 

Ийт кепшенет____________  Ийт_______ 

Кижи маарайт____________  Кижи _____ 

Куш бијелейт_____________  Куш_______ 

Кыс ӧлӧҥ јийт_____________ Кыс_______ 

Теке учат_________________ Теке ______ 

Ӧлӧҥ келет________________ Ӧлӧҥ______ 

Таш агат__________________ Таш_______ 

Агаш кайылар неме_________    Агаш_______ 

Су ӧзӧт____________________ Корголјын___ 

Корголјын маҥтайт__________  Су__________ 

 

Кижиниҥ бир колында канча сабар? 

Эки колында канча сабар? 

Атакайда 3 кой болгон. Койлор сайын 2 кураганаҥ болгон. 

Ончозы канча болгон? 

Адучы 3 уулына 6 койын тӱп-тӱҥей эдип ӱлештирип берген. 

Уулдары канча койдоҥ алды? 

 Бу статьяныҥ јетпес сӧстӧрин јетре бичип сал. 

 

Алтай эмегендердиҥ јӱрӱми. 

Озо каан тужында эмегендер кул………………….. 

Эр улус олорды малга тӱҥей……………………….. 

Калыҥга кыс баланы мал члап садып……………… 

Садып алган………………………. деп эр кижи айдатан. 

Эмегенине уур иш………………………………………… 



Эмегендерди  јамылуга …………………………..болгон. 

Эмегендерди јуунга ……………………………… болгондор. 

Бичикке……………………………………………. 

Совет Башкару……………………………………. 

Эмегендерге…………………………………….болды. 

Эмегендерди эр улуска…………………………этти. 

Јамылуга…………………………………………деди. 

Бичикке………………………………………….болды. 

Је уур ишти эмегендер………………………….јетре эткенче. 

Алтай эмегендерге………………………………болып јат. 

Бистиҥ школдыҥ балдары мындый ……….тургусты. 

Эмеген улустыҥ неле………………………..болыжар. 

Олорды бичикке ӱӱредерине сӱрекей………………. 

Слердиҥ балдар………………………… иштенип туры ба? 

Јетре бичийтен сӧстӧри болгон, бодойтон, салатан, јалчым, эттиретен, 

тутпас, отургыспас, ӱӱретпейтен, болды, болыжар, тӱҥей, деди, ӱӱредер, 

эмдиге, кӱч, чӧп, ижине, кичеенер, анайып. 

 

Бу бичиген сӧстӧрдиҥ тӱҥей таҥмаларын ајыктап кӧр. 

Кӧс јок кижи. Кӧстӱ кижи. Кӧстӧри курчыды. Кӧзи оорыды. 

Ат јок уул. Ат-ту уул. Уулда аттар бар. Ады ӧлди. Оору баш. Баштары 

оорыды.  Бажы оорыды. Кичинек кап. Кичинек капту кижи. Кабы јыртылды. 

Јаан тумчык. Кичинек тумчыкту кижи. Тумчыгы јаан кижи. 

Бу сӧстӧрдӧ мындый тӧрӧгӧн сӧстӧр бар: 

1. Кӧс, кӧстӱ, кӧстӧри, кӧзи. 

2. Ат, ат-ту, аттар. 

3. Баш, баштары, бажы. 

4. Кап, капту, кабы. 

5. Тумчык, тумчыкту, тумчыгы. 

Бу тӧрӧгӧн сӧстӧрдиҥ тӧзи јаҥыс болып турар. 



Ајару: Аразында сӧстиҥ тӧзидеги эҥ учында турган јымжак 

таҥмарыныҥ кийнинде ӱндӱ таҥма турар болзо, онызы кату айдылар. Мунаҥ 

кӧр: кӧс- кӧзи, ат - ады, баш – бажы, кап - кабы, тумчык –тумчыгы. 

 

Бу сӧстӧрди ајыктап бичи. 

Ташту су. Тажы јаан су. Ашту кижи. Ажы јок кижи. Адам кайыш алды. 

Кайыжын бери бер. Энем от салды. Оды кӱйип чыкты. 

Бала курут алды. Бала курудын ийтке блаатты. Орой эки касту. Бир казы 

јылыйды. 

Бисте кара ийт бар. Кара ийдибис койон тут-ты. Адам малтага  сап эткен. 

Эски сабын арай чупчыды. 

Энем тус экелди. Тузы јок кӧчӧдӧ амтан јок деди. 

 

Бу сӧстӧрди мунайып јетре бичи. 

Ат – адым        Кулак_________ 

Кыс – кызым   Тамак____________ 

Кас – казым    Айак______________ 

Тумчык - тумчыгым    Тузак_____________ 

Баш  __________   Тарак_____________ 

Баш______________   Тас_______________ 

Тӧш___________   Кас_______________ 

Ӧмӧлик__________  Тос________________ 

Кӧӧш____________  Тӧш_______________ 

Тиш______________  Кеп_________________ 

      Коп _________________ 

 

Малдыҥ тузазы. 

Койдоҥ, эчкидеҥ бис не туза аладыс? 

Уйдаҥ, сарлыктаҥ не туза аладыс? 

Ат-таҥ не туза аладыс? 



Тӧӧдӧҥ не туза аладыс? 

 Атла кандый иш эдер? 

Тӧӧлӧ кандый иш эдер? 

 Бу сурактарга кару бичи. 

 

Алтайдыҥ аҥдарын тоолоп бичи. 

Кыштардыҥ јада калганын тоолоп бичи.  

Алтай ичинде бистиҥ азраган малга тӧрӧгӧн карындаш аҥдар бар ба?  

Оны јаан  улустаҥ сурап угала, тоолоп бичи. 

Кышкыда алтайдыҥ аҥдары нени јип јат? 

Кандый аҥдар курсак јибей уктап јат?  Куштар нени јип јат? 

Бу сурактарды ӱӱредӱчидеҥ сурап ук. База билер улустаҥ сурап ук. 

 

Табышкактар. 

1. Кырда кызыл кӧстӱ уулдар ойноп јат. 

2. Эки карындаш сууга кожо барды. 

3. Колло кӧктӧбӧгӧн бӧрӱкти кем кийер? 

4. Адамныҥ кара армакчызын тӱрип болбодым. 

Сен кандый табышкактар билериҥ? Јууп бичи. 

 

Кызыл   черӱ. 

Бороныҥ Јорыкчы деп уулы Кызыл черӱге барды. 

Бир кӱн Боро ӧбӧгӧн школго келди. Койнынаҥ бичик чыгарды. Оны меге 

кычырып беригер, балдар, деди. 

Јаан ӱренчик ол бичикти алды. Јарт-јарт кычырды. 

Јорыкчы адазына бичик ийген эмтир. Ол бичикке Јорыкчы мунайда 

бичиген эмтир. 

Мен оорыбай јакшы јӱрим. Кызыл черӱ ӱӱредӱӱне јакшы ӱӱренип јадым. 

Бичик чийерге, кычырарга ӱӱренип алдым.  



База агаштаҥ, темирдеҥ неле неме эдерге ус болып ӱӱренип алдым. Аш 

кезер машынала иштенерге билип алдым. База мааланыҥ, кыраныҥ ажын 

учырлу иштеерге ӱӱренип алдым. Бистиҥ бийлер, аш-курсак, кийим сӱреен 

јакшы. Айылга јанзам, ол ӱӱренип алган керектеримди ончозын иштеерим. 

Меге кару бичик салыгар. 

 

Кызыл черӱниҥ кожоҥы. 

Беш адар мылтыгыбыс, 

Бежен муҥнаҥ кӧп эмей. 

Буржуйлар келзе адатан, 

Бистиҥ черӱ кӧп эмей. 

Алты карыш ӱлдӱбис, 

Албыс ошкош курч эмей. 

Албатыныҥ черӱзи, 

Алгыт-мерген кӱч эмей. 

Алтай черӱ болзобыс,  

Албатыбыс јаранар. 

Ачап јаман буржуйлар 

Айдары јок јалтанар. 

Јеерениске минеле, 

Јерибиске јелерибис. 

Јутпа байлар келгежин, 

Јитке мойнын ӱзерибис. 

Кара тайга минеле,  

Кајулада јелерис. 

Канду јутпалар келгежин, 

Как маҥдайына адарыс. 

 

Ленин. 



Владимир Ильич Ульянов школ кӧрӧр инспектордыҥ уулы болгон. Оныҥ 

чоло ӧбӧкӧзи Ленин. 

Озо капиталист улус ишмекчи улустыҥ јалын јетире бербес болгон. 

Олордыҥ јалын јип байып турар болгон. Ишмекчилер дезе аш курсакка, 

кийимге јединбей, сӱреен шыралап јурген. Бала барказы корон соокко 

калтырап, ач ӧзӧги торолоп јӱрген. Торологонына чыдашпай ӧлип–те турганы 

бар болгон. 

Јер помещиктыҥ, байлардыҥ колында болгон. Крестян улуста јер торт јок 

деп айдарга јолду болгон. Оныҥ учун он ӧрӧкӧ айыл 1 уйлу болгон. Онызын-

да  мӱӱзинеҥ буулап алала оттодотон. Анайтпаза јериме басты деп помещик 1 

уйын блаап алатан. Крестян база сӱреен коомой јокту јаткан. Тус-та садып 

алар акчазы јок болгон. 

Кезик улус ишмекчи-ле крестянды анайып кыйнаарга јарабас деерде, каан 

башкарузы олорды ӧлтирип, тӱрмелеп турган. Ленинниҥ карындажы ол 

керекке кирижеле ӧлтиртип салган. 

Ленин албаты учын турушты. 

Албатыга болыжып јат деп Ленинниҥ карындажын каан башкарузы 

ӧлтирип салды. Ол тушта Ленин гимназияда ӱӱренген. Албатыны каан анайып 

кыйнап, кыстап турарда, Ленин сӱреен ачынып кородоор болгон. Ол-ло 

тужында Ленин сананды: каан башкарузын јок эделе, башкаруды ишмекчиле 

крестяндаҥ тудар керек. 

Ленин јаандап келеле ишмекчилерге ол санаазын куучындап јӱрди. Каан 

башкарузын јаҥыс кижидеҥ аҥтарып болбос. Је бастра ишмекчилер, 

крестяндар биригип алза, бӧкӧ болор. Бӧкӧ бололо каан башкарузын аҥтарып 

салар. 

Ишмекчи ол сӧсти сӱреен јарадып укты. Каан башкарузын аҥтарарга јӧп 

эдип биригип алды. Ол јӧпкӧ крестян улус база кирди. 

Каан башкарузы мыны билеле Ленинды тударга бедреп јӱрди. Ол 

тужында Ленин адын Ульянов дебей Ленин деп адайла јажынып јӱрди. Је 

андыйда болзо, каан башкарузы оны тудып алала Сибирге ийди. Ленин 



Сибирдеҥ келеле ишмекчилерге база куучын айдып јӱрди. Оны каан 

башкарузы база истей берди. Айдарда Ленин ӧскӧ орондорго качты. 

 

Коммунист партия. 

 

Каан башкарузын аҥтарарга кӱч. Ишмекчи ле крестян бирикпегенче, оны 

аҥтарып болбос. Оны аҥтарайын дезе, ого ишмекчилер ле крестяндар 

биригеле, јазанып алар керек деп Ленин ишмекчилерди ӱӱредип јӱретен. 

Айдарда ончо ишмекчилер биригип алган. Анайып бириккен улус «коммунист 

партия» деп адалды. 

Коммунист партияга кӧп ишмекчи улус кирди. Крестян да улус база 

кирген. Коммунист партия ишмекчилердиҥ партиязы болды. Ишмекчилер 

партияга баштадып алала ӱлӱрген айда байлардыҥ башкарузын јуулап чачала 

Совет башкару тутты. Совет башкаруга ишмекчи крестян улустаҥ тутты. 

Совет башкару ишмекчилерге фабрик завод берди, крестянга јер берди, 

оок албатыларга јайым јӱрим  берди. Оныҥ учун алтай улус Ойрот областу 

болды. Ойрот област албатызын јакшы јадарга ӱӱредип јат. Орыс алтай 

дешпей амыр јадарга ӱӱредип јат. 

Каан тужында албатыны бичикке ӱӱретпес болгон, эмди кӧп школдор 

ачылды, ликпункт ачылды. Албаты мал ажын тыҥыдарга ӱӱренип јат. 

Камдардыҥ мекезинеҥ айрылды. Байлардыҥ јимегинеҥ айрылды. 

  

Озогызы ла эмдигизи. 

Эки уулчактыҥ куучыны мындый болды. 

– Озо байлардыҥ башкарузы болгон. 

– Эмди Совет Башкарузы болып јат. 

– Озо ишмекчи ле крестянды ӧлтирип турган. 

– Эмди олордыҥ адаанын алып јат. 

– Озо јерди байлар билген. 

– Эмди јон улус билип јат. 



– Озо албатыны бичикке ӱӱретпеген. 

– Эмди ӱӱредип јат. 

– Озо јоктулар кул болгон. Олордо ӱн јок болгон. 

– Эмди јокту кул эмес. Байларда ӱн јок. 

– Озо јоктуларды јамылуга тутпайтан. 

– Эмди байларды тутпай јат. 

– Озо балдарды согып ӱӱредетен. 

– Эмди балдар согор јаҥ јок. 

– Озо эмеген улусты малга тӱҥей бодойтон. 

– Эмди эмеген улус јамылуга турып јат. 

– Озо ӧскӱс балдар айыл эжигине базатан. 

– Эмди ӧскӱс балдар интернат-та бичикке ӱӱренип јат. 

– Бу мындый јакшы јӱрӱмди кем тапкан? 

– Коммунисттар тапкан. 

–  Коммунисттар кайдаҥ табылган? 

– Ленинниҥ ӱӱредӱӱле табылган. 

 

Эки кызычактыҥ эрмеги. 

– Коммунист јолына кем базар? 

– Комсомолдор базарлар. 

– Комсомол јолына кем базар? 

– Пионерлер базарлар. 

– Пионер јолына кем базар? 

– Ӱлӱргендер базарлар. 

– Ӱлӱргендер јолына кем базар? 

– Яслядагы јаш балдар. 

 

Солу (кожоҥ) 

Коммунисты кем солыыр? (2 катап) 

Комсомол, нӧкӧрлӧр, комсомолдор. 



Комсомолдорды кем солыыр? (2) 

Пионер, нӧкӧрлӧр, пионерлер. 

Пионерлерди кем солыыр? (2) 

Ӱлӱрген, нӧкӧрлӧр, ӱлӱргендер. 

Ӱлӱргендерди кем солыыр? (2) 

Јаш балдар, нӧкӧрлӧр, јаш балдар. 

Ясля дезе кемге керек? 

Јаш балдарга, нӧкӧрлӧр, јаш балдарга. 

 

Комсомолдыҥ кожоҥы 

Кара туудыҥ бажында 

Кан сарыныҥ изи бар, эй 

Калық јонныҥ ортодо, эй ортодо, 

Комсомол айткан сӧзи бар. 

Кара тайды минедим,  

Кажат јерге јеледим, эй 

Комсомолго киредим, эй, киредим,  

Комсомол јуунына јӱредим. 

Кара тайды минеримде,  

Кажат јерге бӱдӱрилди, эй 

Комсомолге киреримде, эй, киреримде, 

Ајам меге адылды. 

Карагайдыҥ будагы 

Касталганча сынза торт, эй 

Комсомол јолынаҥ айрылганча, айрылганча, 

Кокый коронго тӱшсем торт. 

 

*** 

Бу кожоҥдорды ӱӱренип ал. 

Кожоҥдоп јӱрериҥ. 



Ӱӱренип алганы, билбес балдарды ӱӱредип јӱр. 

База ӧскӧ дӧ кожоҥдорды анайып ӱрет. 

 

Пионердиҥ кожоҥы. 

Бийик туудыҥ бажында  

Бии сарыныҥ изи бар.  

Биске келген сӧстӧрдӧ.  

Пионердиҥ сӧзи бар. 

Караҥуйда чыккан јымыртка 

Калырап учар куш болор. 

Кабайда јаткан јаш бала 

Качан тӱпте коммунист болор. 

Тӱнде чыккан јымыртка 

Тӱлӱреп учар куш болор. 

Тӱрӱ јӱрген јаш бала 

Тӱбинде барып  коммунист болор. 

Бийик тайды минедим, 

Бийик јерге јеледим. 

Пионерге киредим,  

Пионер јуунына јӱредим. 

Бийик тайды минеримде 

Бийик јерге бӱдӱрӱлбеди. 

Пионерге  киреримде 

Бир де кижи адылбады. 

*** 

1. Сердиҥ школдо пионер бар-ба? 

2. Комсомол бар-ба? 

3. Коммунист бар-ба? 

4. Олор јокту улуска болыжат-па? 

5. Балдарга болыжат-па? 



Кожоҥ койонок1). 

Мен – мен, мен койонок, 

Ойноор јерим јар бажы. 

Мен – мен, мен койонок, 

Оттор јерим тал тӧзи. 

Мен-мен, мен койонок, 

Эрте турбас эмегерди. 

Мен – мен, мен койонок, 

Тӱнӱгинеҥ таныырым. 

Мен-мен, мен койонок, 

Јалбыр јӱрер кадытты. 

Мен-мен, мен койонок, 

Эдегинеҥ таныырым. 

Мен-мен, мен койонок, 

Адар мерген атканда. 

Мен-мен, мен койонок, 

Арка мойнымды ӱзе адар. 

Мен-мен, мен койонок, 

Атпас јаман атканда. 

Мен-мен, мен койонок, 

Алды кийниме ок тӱжет. 

*** 

1. Алтай балдар јайгыда кандый кожоҥ кожоҥдойт? 

2. Кандый табышкак айдат? 

 Оны ончозын јууп бичип ал.  

 Кызыл Ойрот газатка сал. 

 

Фабрика. 

                                                           
1 Байат улустыҥ кожоҥы 



Бӧс, кагас, учык эдер јерди фабрик деп айдар. Бу деген таҥмазы бистиҥ 

ойрот тилинде јок, орус тилинде болор 

 Орустап айтканы  Ойроттоп айтканы 

Февраль месяц Кочкор ай 

Флаг Мааны 

Кафтан Каптал кийим 

Форма. Такая форма Кеп. Кеби андый 

Филин птица Ӱкӱ куш 

Новая фуражка Јаҥы картуз 

Хомут Комут 

Хороший хомут Јакшы комут 

Холостой парень Бойдоҥ уул 

Хороший мальчик Јакшы уулчак 

Храбрый человек Јалтанбас кижи 

Худой человек  Јаман кижи 

Зимой холодно Кышкыда соок 

Конь плохой Коомой ат 

Голова болит Баш оорып јат. 

Корова хороша Јакшы уй 

Чорные волоса Кара чач 

Власть Советов  Башкару - јӧп 

Красные войска Кызыл черӱ 

Вольный народ Јайым албаты 

Войны нам не надо  Ју биске керек јок 

Давай вместе играть Кожо ойнойлы 

Человек дрова принес Кижи одын экелди 

Старое ведро принеси Эски кӧнӧкти экел 

Воды мне принеси Меге су экел 

Ты дай мне ковшик Сен меге сускы бер 



Ты иди сюда Сен бери кел 

Я пойду в школу Мен школго барарым 

Мы в школу пойдем Бис школго барарыс 

Вы куда пошли Слер кайда барып јат 

Он дома? Ол ӱйде бе? 

Ленин вождь трудящихся Ленин кол кӱчиле јаткандардыҥ 

башчызы 

Я воды принес Мен су экелдим 

 Ты вшколу пойдеш? Сен школго барарыҥ ба? 

 Нет не пойду Јок  барбазым 

Почему не пойдеш? Не керек барбас? 

Cильно болею (хвораю) Сӱреен оорып јадым 

Не ходи сюда Бери кел бе 

Он сказал  Ол айткан 

Они сказали Олор айткан 

Он пришол Ол келди 

Они пришли Олор келди. 

Мы пришли Бис келдибис 

Вы пришли? Cлер келдигер бе? 

 Мама сказала Энем айтты 

Отец сказал Адам айтты 

Брат дал мне книги Карындажым меге бичик берди 

Бабушка пришла Јаанам келди 

Дедушка пришол Таадам келди 

Сестра сказала Эјем айтты 

Дядя сказал Таайым айтты 

Тетя сказала Јеҥем айтты 

Девочка играла Кызычак ойноды 

Мальчик играл Уулчак ойноды 



Ребонок играл Бала ойноды 

Кон пришол Ат келди 

Жеребец сено ест Айгыр ӧлӧҥ јип јат 

Матка хорошая Јакшы бе 

Маленкий жеребёнок Кичинек  кулун 

Скот пришол Мал келди. 

Корова ревет Уй мӧӧрӧп јат 

Пришел бык Бука келди 

Телёнок бегает Бозу маҥтап јат 

Овца соль ест Кой тус јип јат 

Баран пришол Куча келди. 

Ягненок играет Кураган ойноп јат 

Собака лает. Ийт ӱрип јат 

Коза (ямай) Эчки теке 

Кошка птички поймала Киске кучяк тутты 

Собаку не бей Ийт сокпо 

Дом  Тура 

Изба Тура 

Двери Эжик 

Ножик Бычак 

Топор Малта 

Пила Кирее 

Окно Кӧзинек 

Седла Ээр 

Огонь От 

Кочма Кийс 

Молоток Маска 

Шило Шибегей 

Чашка Айак 



Лошка Калбак 

Дай чашку Айак бер 

Дайте топор Малта беригер 

Дайте ножик Бычак беригер 

На, возьми ножик Ме, бычак ал 

Возьмите чашки Айак алыгар 

Мальчик молоток взял Уулчак маска алды 

Мама ребенка взяла Энем бала алды 

Девочка книги взяла Кызычак бичик алды 

Отец топор купил Адам малта садып алды 

Брат купил пилу Карындажым кирее садып алды 

Дедушка дом купил Таадам тура садып алды 

Мама мне дала ножик Энем меге бычак берди 

Мальчик принес шыло Уулчак шибегей экелди. 

Мама кочму принесла Энем кийис экелди 

Сено Ӧлӧҥ 

Дрова Одын 

Хлеб  Аш 

Голова Баш 

Волоса Чач 

Глаза Кӧс 

Ухо, уши Кулак 

Нос Тумчук 

Рот Оос 

Зуб - зубы Тиш 

Рука-руки Кол 

Нога-ноги Бут 

Ноготь-ногти Тырмак 

Зубы мои болеют Мениҥ тиштерим оорып јат 



Глаза болеют Кӧзим оорып јат 

Ты руки мыл?  Сен колыҥды јундыҥ ба? 

 Я руки вымыл Мен колымды јунып алдым 

А голову мыл? Бажыҥды јундыҥ ба? 

Нет не мыл Јок јунбадым 

Голову тоже нужно мыть Башты база јунар керек 

Мальчик ноги мыл Уулчак будын јунды 

Топор надо? Малта керек пе? 

Нет не надо Јок керек јок 

Серые глаза Боро кӧс 

Конь большой Јаан ат 

Белая корова Ак уй 

Маленькая собака Кичинек ийт 

Продажный хлеб есть? Садар аш бар ба? 

Когда  пришол? Качан келдиҥ? 

1. Один Бир 

2. Два Эки 

3. Три Ӱч 

4. Четыре Тӧрт 

5. Пять Беш 

6. Шесть Алты 

7. Семь Јети 

8. Восемь Сегис 

9. Девять Тогус 

10. Десять  Он 

11. Одинодцать Он бир 

12. Двенадцать Он эки 

20. Двадцать  Јирме 

30. Тридцать Одыс 



40. Сорок Тӧртӧн 

50. Пятьдесят Бежен 

60.Шестьдесят Алтан 

70. Семьдесят Јетен 

80. Восемьдесят Сегзен 

90. Девяносто  Тогызон 

100. Сто Јӱс 

Пиши письмо Бичик бичи 

Он написал письмо Ол бичик бичип салды 

Он чай пил Ол чай ичти 

Он в школу ушол Ол школго барды 

Ребёнок плачет Бала ыйлап јат 

Мама смеётся Энем каткырып јат 

Брат спит Карындажым уктап јат 

Мальчик прадал санки Уулчак чанагажын сатты 

 

Нургулай ӧмӧлик. 

Јаҥыс кижи мал ажын качанда тыҥыдып болбос. Нениҥ учын дезе? Јаҥыс 

кижи укту айгыр, куча, теке, машына аларга кӱчи јетпес. Мал азыраар керек 

болзын, аш салар керек болзын хозяйство јаан болзо, астамду болор. Је эмдиги 

чакта јаҥыс кижи јаан хозяйство иштеерге кӱчи качанда чыдабас. 

Оныҥ учын бистиҥ Партия ла Совет башкару албатыныҥ хозяйствозы 

јаан астамду болзын деп ӧмӧликке баштап јат. 

Улус Совет Башкаруды ээчип, база ӧмӧликтиҥ сӱреен тузазын билеле, 

кӧп сабаазы нургулай ӧмӧликке кирип јат. Улус нургулай ӧмӧликке киргежин, 

ӧмӧликтиҥ кӱчи сӱрекей ийделӱ бӧкӧ болып јат. Хозяйствозы база да сӱреен 

јаан болып јат. 



Ол тужында ӧмӧлик неле немени садып алар аргазы бар болып јат. Ишти 

тошты јаандадып јат. Ишти ӱӱредӱле иштеп јат. Нургулай ӧмӧликтиҥ ижи 

јаандаганда, ӧмӧликтиҥ астамы база да там ӧзӧ бийиктеп турат. 

Эмди бистиҥ ойротто батрак, ортондор биригип нургулай ӧмӧликке 

кирерге баштап туры. Ӧмӧлик тузалу дежет. 

 

Кулактар нургулай ӧмӧликтиҥ ӧштӱзи. 

Бастыра јон нургулай ӧмӧликке кирип турарда, кулак улус ӧмӧликти неле 

деп јамандап турат. База ӧмӧликтиҥ малын, ажын, ижин ӱреп турат. Кажы 

бирде ӧмӧликтиҥ кижизин согып ӧмӧликке киреле, ӧмӧликтиҥ ижин уймап, 

булгап ӱреп те салат. 

Бу нениҥ учын андый дегежин? Кулак ӧмӧликтиҥ ӧштӱзи болып јат. 

Ӧмӧлик кулакка неге ӧштӱ болып јат дезе? 

Кулак билип јат. Ӧмӧлик байып, тыҥып алза, кулакка ачу корон болор. 

Ол тужында јокту, батрак, ортондоп ӧмӧликте болор. Кулакка дезе јалдап 

иштедерге кижи јок болор. Јаладап иштедер кижизи јок болзо, кулак качанда 

байып болбос оныҥ учын кулак ӧмӧликти сӱреен ӧштӧп јат. Ол андый 

болгондо, кулакты ӧмӧликке албас учырлу. 

Кулак ӧмӧликти јок эдерге албаданып јат. Је кижи сыдабаста, бойыныҥ 

хозяйствазын астадып ӱреп јат. Кулак анайып хозяйствазын бош ӱреп 

салбазын деп оныҥ артыкту јӧӧжӧзин алала ӧмӧликке берер учырлу. Бойын ол 

јердеҥ сӱрер де учыры бар. Бу мынайып иштезе, ӧмӧлик ӧзӧ быжу кӧдирилер. 

Ӧмӧлик ижин тӱс эдерге сӱрекей кичеенер керек. Анайтпаза ӧмӧлик база 

ӱрелип калар. 

Ӧмӧликти тыҥыдыгар! 

 

Ӱлӱрген оок албатыларга нени берди. 

Озо каан тужында оок албатыларды бийлер кулданып јаман кӧрӧтӧн. Бий 

албатыны бир албаты јаман кӧрзин деп бийлер ӱӱредип туратан. Айдарда 

Россейде јаткан неле јӱзин албаты бойы-бойын ӧштӧп јаман кӧрӧтӧн. Оныҥ 



ӱстине оок албатыларды орус каан бичикке ӱӱретпес болгон. Неле албатыны 

кулданарга белен болзын деп олор анайда ӧнӧтийин кылынар болгон. 

Је Совет башкару дезе неле албаты кул эмес деп јӧп бӱдирди. Неле албаты 

бойы-бойын јаман кӧрӧрдӧҥ болгой, бойы-бойына болыжып иштенип јӱрзин 

деди. Бичикчи албаты бичик билбес албатыга болыжын јетирзин деп ӱӱредип 

јат. Эмди бистиҥ Ойротто неле албаты бойы-бойы эптӱ јадып јат. Сен орыс 

алтай, куманды, тууба, казах деп јамандашпай јат. Электешпей јат. Карын 

ончозы бичикке ӱӱренип алала, мал ажын тыҥыдарга кичеенип јат. 

Эмди батрактар, јоктулар, ортондор сен ӧс, сен ӧӧй деп башкаланбай јат. 

Карын олор бойларыныҥ кулак ӧштӱлерин танып ала, бу кижи кулак та болзо, 

биске ӧс кижи деп буурзабай јат. Ончозы биригеле кулактар –ла тартыжып јат. 

_______________ 

1. Слердиҥ јерде андый эптӱ јуртайт - па? 

2. Айла ӧштӧжип турат - па? 

 

Мӧрӧйлӧжип иштегени. 

Оҥдой аймагындагы Кулады школы Кайырлык школына мӧрӧйлӧжип 

иштерге бичик салды. Салган бичиги мындый: 

Бир јылга мӧрӧйлӧжип иш эдели. Эдетен иш мындый болзын: 

1. Ӧмӧликтиҥ малына кемјилӱ азырал берери. 

2. Ӧмӧликтиҥ бозуларын ӱӱреду-ле азыраары. 

3. Школдо балдардыҥ ӧмӧлик маалазы иштеери. 

4. Ӧмӧликке кӧп батрактар, јоктулар, ортондор тартары. 

5. Кудай јок ишти тыҥыдары. 

6. Ӧмӧликтиҥ бичик билбестерин бичикке ӱӱредер. 

7. Јокту балдарга  болыш эдер. 

8. Јон ичине газат таркадар. Бичик кычырар. 

9. Јайгы школ ачар. 

10. Балдардыҥ јайгы ойынын тӧзӧӧр. 

11. Пионерге кӧп балдар тартар. 



12. Школ ӱӱредӱӱне ончо балдарды тартар. 

13. Кооперативка кӧп улус тартар. 

14. Аргазы јок кижиниҥ ижине болыжып берер. 

15. Кызыл айылдыҥ ижине болыжар. 

Јӧп болзо, бу бичикке кол салыгар. 

Бу бичикке кожор немези, ол эмези астадар немези бар болзо, 

шӱӱлтегерди бичигер. Кар. келди, балдар ол ишти иштей берди. 

 


